
Kutz kontseilariak Iruñeko Eskualdeko Etxeko Ospitaleratze Zerbitzuaren instalazio berriak bisitatu ditu
Asteazkena, 2009ko urtarrilaren 14a. María Kutz Peironcely Osasun Departamentuko kontseilariak Iruñeko eta bertako Eskualdeko Etxeko Ospitaleratze Zerbitzuaren instalazio berriak bisitatu ditu; Nafarroako Ospitaleko Irakaskuntza Pabiloiko behe solairuan dauden instalazioak, alegia. Artapen mota horren bidez, gaixoak etxean bertan jasotzen du tratamendua, ospitaleko konplexutasun, intentsitate eta iraupen berarekin. 

Hain zuzen ere, gaixoak ospitaleko azpiegituren beharrik ez izanagatik sendagileen zainketa aktiboak eta artapen espezializatua behar dituenean, ospitalean eskaintzen den artapena gaixoaren etxean bertan eskaintzen dute osasun profesionalek, denbora jakin batez. Beraz, ez da gaixo kronikoentzako zerbitzua; ez eta egonaldi luzeetarako unitatea ere. 

Etxeko Ospitaleratze Unitatea Nafarroako Ospitaleko Irakaskuntza Pabiloiko behe solairuan dago, eta 200 bat m2ko azalera du. Bertan, farmazia-biltegi eremua, balio anitzeko lan aretoa, bulegoak, etab. daude. 

Iruñeko Eskualdean 2008ko uztailaren erdialdean jarri zuten abian zerbitzua. Iruñeko hiru ospitale publikoetako gaixoek erabil dezakete (Bideko Ama Birjina Ospitalea, Nafarroako Ospitalea, eta Ubarmin Klinika), eta 280.000 bat pertsonaren esku dago. Zerbitzua udalerri hauetan eskaintzen dute, hain zuzen: Iruñea, Burlata, Atarrabia, Barañain, Zizur, Antsoain, Berriozar eta Aranguren Ibarrean. 

Gaur egun, Etxeko Ospitaleratze Unitateko langileak honako hauek dira: sendagile bat (Atal burua), erizain bat (Erizaintza Unitateko burua), bi sendagile laguntzaile, bost EUD (Erizaintzako Unibertsitate Diplomadunak), eta administrari laguntzaile bat. 

2008ko uztailetik abendura bitarte 61 gaixok erabili dute Etxeko Ospitaleratze Unitatea, ehuneko bertsuan bi ospitale publikoetatik. Beraz, ebaluatu dituzten gaixoen %92,4k erabili dute zerbitzua. 

Gaixoen batez besteko adina 72,1 urtekoa izan da (20-94 urte), eta %68,9 gizonezkoak izan dira. Zerbitzua erabili duten gaixoen %86,4ri alta eman diete, eta %8,5 berriro ospitaleratu dituzte, hainbat arrazoi direla-eta. Gaixoak batez beste 9,59 egunez egon dira etxean “ospitaleratuta”. 

Etxeko ospitaleratzearen abantailak
Ohiko ospitaleratze moduarekin alderatuta, etxeko ospitaleratzeak hainbat abantaila psiko-sozial ditu. Honako hauek, besteak beste: osasun langileen eta gaixoaren arteko harremana hobetzea eta gozatzea; intimitate eta erosotasun handiagoa eta ordutegi malguagoak (otorduak, atsedena, higienea, etab.); ahaideek ospitalera joan beharrik ez izatea; osasun langileen eta ahaideen arteko komunikazio errazagoa; familia gaixoaren sendatze prozesuan integratzea; eta osasun hezkuntzako jarduerak sustatzea. 

Beste abantaila batzuk honako hauek dira: ospitaleetako infekzioak saihestea; adineko gaixoengan nahasmendu edota depresio kasu gutxiago egotea; eta ospitalearen eta Lehen Mailako Artapenaren arteko lotura izatea. 

Etxeko ospitaleratze motak

Etxeko ospitaleratzea hiru motatakoa izan daiteke. Batetik, ohiko ospitaleratze moduen osagarri izan daiteke, zenbait prozesu patologikotan. Hala, gaixoa ohiko moduan ospitaleratuta egon daiteke zenbait egunez, eta egonkortu ondoren, etxean “ospitaleratu” dezakete, alta eman arte. 

Bestetik, etxeko ospitaleratzea ohiko ospitaleratze moduen ordezko izan daiteke. Hala, Larrialdi Zerbitzuetan artatutako gaixoen kasuan, proba osagarriak egin ondoren eta Etxeko Ospitaleratze Unitateko langileek ebaluatu ondoren, gaixoak etxean “ospitaleratu” daitezke. 

Azkenik, etxeko ospitaleratzea euskarri gisa erabil daiteke. Kasu horretan, Etxeko Ospitaleratze Unitateak gaixoak etxean bertan ebaluatu ditzake, Lehen Mailako Artapeneko sendagileek hala eskatu duelako, gaixotasuna batera kudeatzeko. 

Etxean “ospitaleratzeko” baldintzak
Hasteko, beharrezkoa da gaixoek eta ahaideek euren borondatez artapen mota hori onartzea. 

Gainera, beharrezkoa da zaintzaile nagusi bat egotea, ahaidea izan ala ez. Pertsona horrek gai izan beharko du osasun langileei laguntzeko, gaixoari behar dituen zainketak emateko. 

Bestalde, beharrezkoa da etxebizitzak gutxieneko bizigarritasun baldintzak betetzea, eta baita telefonoa izatea ere, ezusteko edota larrialdiren bat gertatuz gero gaixoa eta osasun langileak harremanetan jartzeko. Gainera, etxebizitzak osasungarritasun baldintza egokiak bete beharko ditu, arazoak eragin ditzakeen arrisku faktorea izan ez dadin. 

Gaixoak Etxeko Ospitaleratze Unitatearen estaldura eremuan bizi beharko du, behar bezala artatuko dutela bermatzeko. 

Beharrezkoa da, bestalde, larrialdiko esku-hartzeren bat behar izateko aukera gutxi egotea. Nolanahi ere, baliteke gaixoak diagnosi edota terapia prozedura konplexuak behar izatea, egonkortu eta alta eman arte. 

Azkenik, beharrezkoa da gaixoak alkohola edateko edo drogak hartzeko ohiturarik ez izatea. 

Etxean tratatu daitezkeen patologiak
Iruñeko Eskualdeko Etxeko Ospitaleratze Unitateak honako patologia mota hauek tratatzen ditu: 

- Bihotzeko eta biriketako gaixotasunak, pneumonia, beste infekzio batzuk, etab.

- Onkologia gaixoen bilakaera korapilatzen duten gaixotasunak, hala nola zainetako tronbosi sakona, sukar bakteriemia, etab. (zainketa aringarriak behar dituzten gaixoak salbu, berariazko unitatea baitute)

- Zenbait prozedura, hala nola zain-barneko terapiak, odol-deribatuen transfusioak, infusio ponpen kontrola, etab.

Aurrerago, ebakuntzen ondorengo prozesuak ere etxean tratatzen hasiko dira, hala nola ebakuntza mota batzuen ondoren alta goiz jaso duten gaixoei edo ebakuntzen ondoren arazoak izan dituzten gaixoei. 

Prozedura
Gaixo bat etxean “ospitaleratu” daitekeela uste dutenean, Etxeko Ospitaleratze Unitateko sendagileek gaixoa eta haren etxe ingurunea ebaluatzen dute. Ondoren, gaixoari etxeko ospitaleratzearen funtzionamenduaren berri ematen diote, eta gaixoak nahi badu, artapen mota hori erabiltzeko administrazio izapideak egiten dituzte. 

Biharamunean, sendagile batek eta erizain batek gaixoa etxean bertan bisitatzen dute. Etxeko Ospitaleratze Unitateak beharrezkoak diren tresna guztiak ditu (elektrokardiografoa, pulsioximetroa, tentsiometroa, infusio ponpak, etab.), eta baita eskuko ordenagailuak ere, gaixoen historia kliniko informatizatua kontsultatu edo bertan datuak sartu behar dituztenerako. Gainera, profesionalek diagnosi probak egin diezazkiokete gaixoei (analisiak, erradiologia probak, etab.).

